
[bookmark: _Hlk180575681]«Հայաստանի Հանրապետության կառավարության 2011 թվականի հունվարի 13-ի 
N 12-Ն  որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման

1․ Ընթացիկ իրավիճակը և իրավական ակտի ընդունման անհրաժեշտությունը․ 
ՀՀ կառավարության 2024 թվականի նոյեմբերի 15-ի «Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը հաստատելու մասին» N 1803-Լ որոշմամբ հաստատված Հավելված 2-ի Ուղղություն 1-ի 3-րդ՝ «Ոստիկանության կառուցվածքի և ֆունկցիոնալի ավարտական տեսքի ապահովում» գործողության շրջանակներում, որպես թիրախ, նախատեսված է «Գործարկվել է Համայնքային ոստիկանությունը՝ նոր կառուցվածքով և ֆունկցիոնալով» միջոցառումը։ Բացի այդ, Հավելված 2-ի Ուղղություն 7-ի 1-ին՝ «Երևանում և մարզերում նոր կառուցվածքով և ֆունկցիոնալ հստակեցմամբ գործարկված Համայնքային ոստիկանության ինստիտուցիոնալ կայացում» գործողության շրջանակներում, որպես թիրախ, նախատեսված է «Փուլային սկզբունքով դադարեցվում է Համայնքային ոստիկանությանը ոչ բնորոշ գործառույթների իրականացումը և տեղափոխվում վերաբերելի կառույցների դաշտ» միջոցառումը։ 
Այս համատեքստում, «Հայաստանի Հանրապետության կառավարության 2011 թվականի հունվարի 13-ի N 12-Ն  որոշման մեջ փոփոխություններ կատարելու մասին» ՀՀ կառավարության որոշման անհրաժեշտությունը բխում է նաև «Կառավարության կառուցվածքի և գործունեության մասին» օրենքում փոփոխություններ և լրացումներ կատարելու մասին» ՀՕ-457-Ն օրենքի կարգավորումներից, որի համաձայն՝ ձևավորվել է Հայաստանի Հանրապետության ներքին գործերի նախարարությունը, իսկ զենքի առևտրի լիցենզավորման գործառույթը ոստիկանության տիրույթից փոխանցվել է Ներքին գործերի նախարարության իրավասությանը։ Միաժամանակ, «Զենքի շրջանառության կարգավորման մասին» օրենքի 10-րդ հոդվածի 3-րդ մասի համաձայն՝ քաղաքացիական և ծառայողական զենքի առևտրի, հարդարման, հրաձգարանի գործարկման լիցենզիաները տալիս է ներքին գործերի բնագավառում պետական կառավարման լիազոր մարմինը, այսինքն՝ Ներքին գործերի նախարարությունը։ Ըստ այդմ, գործող որոշման մեջ փոփոխություններ կատարելու անհրաժեշտությունը պայմանավորված է Հայաստանի Հանրապետության ներքին գործերի նախարարության ձևավորմամբ, և որոշ գործառույթներ Հայաստանի Հանրապետության ներքին գործերի նախարարության ոստիկանությունից Հայաստանի Հանրապետության ներքին գործերի նախարարությանը փոխանցելու օբյեկտիվ իրավական անհրաժեշտությամբ։  Բացի այդ, նախագծով շտկվել են նաև գործող որոշման մեջ առկա տեխնիկական բնույթի վրիպակները։ Մասնավորապես, 2023 թվականի մայիսի 18-ի «Հայաստանի Հանրապետության կառավարության 2011 թվականի հունվարի 13-ի N 12-Ն որոշման մեջ փոփոխություններ և լրացում կատարելու մասին» N 748-Ն որոշմամբ նախատեսված փոփոխությամբ «հայտ» և «հայտատու» բառերը փոխարինվել են «դիմում» և «դիմումատու» բառերով: Սակայն, Որոշման 1-ին հավելվածի 12-րդ կետում համապատասխան փոփոխությունը չի կատարվել։ 

2. Առաջարկվող կարգավորման բնույթը․
Նախագծով առաջարկվող փոփոխությամբ կապահովվի Հայաստանի Հանրապետության կառավարության 2011 թվականի հունվարի 13-ի N 12-Ն որոշման համապատասխանեցումը «Կառավարության կառուցվածքի և գործունեության մասին» օրենքում փոփոխություններ և լրացումներ կատարելու մասին» ՀՕ-457-Ն և «Զենքի շրջանառության կարգավորման մասին» օրենքներով նախատեսված կարգավորումներին: Բացի այդ, նախագծով առաջարկվում է նշված որոշման 1-ին հավելվածի 12-րդ կետում  «հայտատուին» բառը փոխարինել «դիմումատուին» բառով:

3. Նախագծի մշակման գործընթացում  ներգրավված ինստիտուտները  և անձինք․
Նախագիծը մշակվել է ՀՀ ներքին գործերի նախարարության կողմից։

4. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
Նախագծի ընդունման կապակցությամբ ՀՀ պետական բյուջեում եկամուտների նվազեցում և/կամ ավելացում չի նախատեսվում: 

        5. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին․ 
Նախագծի ընդունմամբ այլ իրավական ակտերում փոփոխությունների և/կամ լրացումների անհրաժեշտություն չի առաջանում: 

6. Կապը ռազմավարական փաստաթղթերի հետ․
ՀՀ կառավարության 2024 թվականի նոյեմբերի 15-ի «Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը հաստատելու մասին» N 1803-Լ որոշմամբ հաստատված Հավելված 2-ի Ուղղություն 1-ի 3-րդ՝ «Ոստիկանության կառուցվածքի և ֆունկցիոնալի ավարտական տեսքի ապահովում» գործողության՝ «Գործարկվել է Համայնքային ոստիկանությունը՝ նոր կառուցվածքով և ֆունկցիոնալով» թիրախ, Ուղղություն 7-ի 1-ին՝ «Երևանում և մարզերում նոր կառուցվածքով և ֆունկցիոնալ հստակեցմամբ գործարկված Համայնքային ոստիկանության ինստիտուցիոնալ կայացում» գործողության՝ «Փուլային սկզբունքով դադարեցվում է Համայնքային ոստիկանությանը ոչ բնորոշ գործառույթների իրականացումը և տեղափոխվում վերաբերելի կառույցների դաշտ» թիրախ։ 

7․ Ակնկալվող արդյունքը․
Նախագծի ընդունմամբ Հայաստանի Հանրապետության կառավարության 2011 թվականի հունվարի 13-ի N 12-Ն որոշումը կհամապատասխանեցվի «Կառավարության կառուցվածքի և գործունեության մասին» օրենքում փոփոխություններ և լրացումներ կատարելու մասին» ՀՕ-457-Ն, «Զենքի շրջանառության կարգավորման մասին» և «Նորմատիվ իրավական ակտերի մասին» օրենքներով նախատեսված կարգավորումներին, ինչպես նաև՝ կատարվող փոփոխությամբ գործող որոշման մեջ կշտկվի անճշտությունը:  

ՀՀ ներքին գործերի նախարարություն
